Vendim nr. 58, datë 01.07.2009


Kolegji i Gjykatës Kushtetuese të Republikës së Shqipërisë, i përbërë nga :
Sokol Sadushi,
Anëtar   i Gjykatës Kushtetuese

Vitore Tusha,

Anëtare e
“
“



Admir Thanza,
Anëtar   i
“
“


në datë 01.07.2009, mori në shqyrtim paraprak kërkesën me nr. 58 Akti, që i përket:

K Ë R K U E S:      
HYSNI TAFILI 

O B J E K T I: 
Shfuqizimin si antikushtetues të vendimeve nr.13, datë 24.01.2005 të Gjykatës së Rrethit Gjyqësor Vlorë; nr.461, datë 27.12.2005 të Gjykatës së Apelit Vlorë dhe nr.88, datë 04.03.2009 të Gjykatës së Lartë – për pjesën që kanë deklaruar fajtor dhe kanë dënuar të gjykuarin Hysni Tafili.  


Kolegji i Gjykatës Kushtetuese, pasi shqyrtoi kërkesën, dokumentet shoqëruese dhe bisedoi çështjen në tërësi,
V Ë R E N:

 Gjykata e Rrethit Gjyqësor Vlorë, me vendimin nr.13, datë 24.01.2005, ka deklaruar fajtor kërkuesin Hysni Tafili për veprat penale të kalimit të paligjshëm të kufirit shtetëror dhe të dhënies ndihmë për kalim të paligjshëm të kufirit dhe e ka dënuar me 8 vjet burgim për veprën penale të parashikuar nga neni 297/2 i Kodit Penal (KP) dhe 17 vjet burgim për veprën penale të parashikuar nga neni 298/3 i KP. Në bashkim të dënimeve, në bazë të nenit 55 të KP, kërkuesi është dënuar me 20 vjet burgim. 

Kërkuesi ka kundërshtuar vendimin e mësipërm në gjykatën e apelit. Gjykata e Apelit Vlorë, me vendimin nr.135, datë 19.04.2007, ka lënë në fuqi vendimin e gjykatës së rrethit. 

Kundër vendimit të gjykatës së apelit, kërkuesi ka ushtruar rekurs në Gjykatën e Lartë. Kolegji Penal i Gjykatës së Lartë, me vendimin nr.536, datë 22.06.2007, ka vendosur lënien në fuqi të vendimit të gjykatës së apelit, përsa i përket deklarimit fajtor të kërkuesit sipas nenit 298/3 të KP, dhe prishjen e këtij vendimi e pushimin e gjykimit të çështjes për veprën penale të parashikuar nga neni 297/2 të KP, për shkak se fakti nuk përbën vepër penale. Kolegji Penal ka vendosur dhe ndryshimin e vendimit të gjykatës së apelit, përsa i përket masës së dënimit, duke e dënuar kërkuesin me 20 vjet burgim.

Gjykata Kushtetuese, me vendimin nr.15, datë 22.07.2008, ka argumentuar se “Kolegji Penal i Gjykatës së Lartë, mbi rekursin vetëm të kërkuesit ka caktuar, për veprën penale të parashikuar nga neni 298/3 i KP, një masë dënimi më të rëndë nga ai i vendimit të apeluar. Gjykata e Lartë nuk ka respektuar parimin për mosrëndimin e pozitës së të pandehurit, duke i cenuar kërkuesit të drejtën për t’iu drejtuar me ankim gjykatës si aspekt i procesit të rregullt ligjor në gjykimin në fjalë. Mbi këtë argument, Gjykata Kushtetuese ka vendosur “Shfuqizimin si të papajtueshëm me Kushtetutën e Republikës së Shqipërisë të vendimit nr.536, datë 22.06.2007 të Gjykatës së Lartë, përsa i përket të gjykuarit Hysni Tafili dhe dërgimin e çështjes për shqyrtim në Kolegjin Penal të Gjykatës së Lartë”.

Kolegji Penal i Gjykatës së Lartë, me vendimin nr.88, datë 04.03.2009, ka vendosur përfundimisht dënimin e të gjykuarit Hysni Tafili me 15 vjet burgim në bazë të nenit 298/3 të Kodit Penal.
Kërkuesi, në kërkesën e vet drejtuar kësaj gjykate përmes avokatit të tij, kërkon shpalljen antikushtetues të vendimeve të mësipërme pasi, sipas tij ato janë marrë në cenim të së drejtës së tij për një proces të rregullt në këto drejtime:
i. Gjatë (ri)gjykimit të çështjes së tij nga Kolegji Penal i Gjykatës së Lartë, në trupën prej 5 gjyqtarësh kanë marrë pjesë 3 gjyqtarë që kanë qenë edhe në gjykimin e mëparshëm në themel të çështjes dhe kanë dhënë vendimin nr.536, datë 22.06.2007 (i shfuqizuar si i papajtueshëm me Kushtetutën e Republikës së Shqipërisë nga Gjykata Kushtetuese). Gjatë (ri)gjykimit Kolegji nuk i ka hyrë shqyrtimit në tërësi të shkaqeve të rekursit, por është mjaftuar me ndreqjen e një gabimi të dukshëm në përllogaritjen e masës së dënimit. Sipas kërkuesit, Kolegji Penal duhej të shqyrtonte edhe një herë bazueshmërinë e vendimit të gjykatës së apelit, pasi, në respekt të vendimit të Gjykatës Kushtetuese, deklarimi i mëparshëm është shfuqizuar dhe konsiderohet i paqenë.

ii. Gjykata e faktit dhe në vijim edhe ajo e apelit, gjatë gjykimit të çështjes, nuk kanë provuar fajësinë e z. Hysni Tafili; ato e kanë dënuar atë pa prova.

iii. Gjykatat janë treguar të njëanshme, sepse nuk kanë pranuar kërkesat e mbrojtjes dhe nuk kanë argumentuar rrëzimin e pretendimeve të saj. 

iv. Gjykata është treguar disproporcionale në dhënien e masës së dënimit, pasi masa ndaj kërkuesit është tepër e rëndë dhe e pajustifikuar. Në këtë mënyrë rezulton evident trajtimi haptazi i pabarabartë i tij në raport me faktet, ligjin dhe të pandehurit e tjerë.

Në kuptim të nenit 131, shkronja “f” të Kushtetutës, Gjykata Kushtetuese vendos për gjykimin përfundimtar të ankesave të individëve për shkeljen e të drejtave të tyre kushtetuese për një proces të rregullt ligjor, pasi të jenë shteruar të gjitha mjetet juridike për mbrojtjen e këtyre të drejtave. 

Kolegji vlerëson, se ekzistojnë elementë që qëndrojnë në favor të legjitimimit të kërkuesit lidhur me pretendimin për gjykatën e paanshme, për shkak të pjesëmarrjes në gjykimin në Gjykatën e Lartë të tre gjyqtarëve që kanë marrë pjesë më parë në gjykimin e kësaj çështje. Ndërkohë rezulton se avokati i kërkuesit, që ka marrë pjesë në shqyrtimin e çështjes në Kolegjin Penal të Gjykatës së Lartë, i ka patur mundësitë objektive për të kërkuar përjashtimin e tre gjyqtarëve që, sipas tij, me pjesëmarrjen e tyre në këtë gjykim nuk mund të garantonin paanshmërinë e procesit. Ky mjet ligjor nuk rezulton që të jetë shteruar nga ana e avokatit të kërkuesit përpara gjykatës e cila e kishte në kompetencë vlerësimin e tij. Për rrjedhojë një pretendim i tillë nuk mund të ngrihet në Gjykatën Kushtetuese pa u shteruar më parë në gjykatën kompetente.   

Kolegji vlerëson, se pretendimet e tjera të ngritura nga kërkuesi në lidhje me procesin gjyqësor nuk konsiderohen si haptazi të pabazuara për të influencuar në kalimin e çështjes në seancë gjyqësore. Kolegji vlerëson se pretendimet e tij e kanë marrë përgjigjen ligjore nga vetë gjykatat e zakonshme dhe për rrjedhojë nuk mund të përfshihen në juridiksionin kushtetues.

PËR KËTO ARSYE;
Kolegji i  Gjykatës Kushtetuese të Republikës së Shqipërisë, në bazë të nenit 31 të ligjit nr.8577, datë 10.02.2000, “Për organizimin dhe funksionimin e Gjykatës Kushtetuese të Republikës së Shqipërisë”,

V E N D O S I:
Moskalimin e çështjes për shqyrtim në seancë plenare.

